Hebreo  Introduksyon

“Hebreo” ang pangalang ikinapit sa mga Judio na nanirahan sa Palestina, di tulad ng marami sa kanila na nandayuhan sa mga ibang bansa. Ang sulat na ito ay iniukol sa mga unang pamayanang Kristiyano sa Palestina na binuo ng mga Judio – ayon sa lahi – na pinag-usig at pinarusahan na, ang mga ari-arian ay sinamsam pa, at ang lahat ng ito ay dahil naging tagasunod sila ni Kristo. Wala nang nalabi pa sa kanila sa mundong ito, at sila-sila ang nagpa​palakas sa loob ng isa’t isa, lakip ang paniniyak na sa wakas ng pagkatapon sa kanila ay matatagpuan nila ang tunay na Tahanan na tinunguhan ni Jesus pagkatapos ng Pasyon nito. Sa ganitong paraan ay gaya sila ng kanilang mga ninunong Hebreo na nanirahan sa ilang sa pag-asa at sa paghahanap sa Lupang Pangako.

Makatutulong na malaman na ang sulat na ito ay iniuukol sa mga taong kilala ang Matandang Tipan: maaaring sila ang mga paring Judio na sumampalataya kay Kristo at dahil dito ay nagdaraan sa isang matinding pagsubok. Talaga nga, na noon, ang Templo ang ka​nilang buong buhay sapagkat sila ay mga pari: naghandog sila ng mga sakripisyo at tuma​tanggap sila ng bahagi ng mga hayop na ginawang handog bilang kabayaran sa kanila. Gayunman, ngayon ay hindi lamang sila inalis at hindi na tinatanggap sa templo ng mga Judio, kundi pinalitan na rin sila ni Kristo. Sapagkat dumating siya bilang ang Bagong Templo at ang ganap na biktima, bilang tanging Pari na may kakayahang ilapit ang tao sa Diyos.

Sa gayon ay kinuha ni Kristo sa kanila ang kanilang gawain, pati ang tanging bokasyon nila. Kung minsan, ang mga lalaking ito na nakakilala kay Jesus ay nag-aalinlangan: nag​bago na nga kaya ang lahat-lahat dahil sa kanya?

Upang patunayan ang kanilang pananampalataya, ipinakikita ng sulat na ito na ang reli​hiyong Judio, kasama ang maluningning na mga paghahandog sa Templo ng Jerusalem ay sagisag lamang ng isang higit na dakilang bagay: ang totoong Pari sa buong sangkatauhan ay si Jesus, ang Anak ng Diyos, at ngayon, ang nariyan ay ang kanyang pagpapakasakit na lamang, na nagsimula sa krus at nagwakas sa Luwalhati ng Langit.

Hindi ba marami ring “Hebreo” sa kasalukuyang daigdig? Ang mga maysakit na wala nang pag-asa, ang mga pinag-uusig na Kristiyano, ang mga taong hindi tinatanggap ang kawalang-katarungan at ang kababaang-uri ng lipunang ginagalawan natin. Bagamat hindi nila na​uunawaan ang lahat ng batayan at pagsipi ng mga kasabihang biblikal ng sulat na ito, mapa​lalakas naman ang loob ng mga taong ito sa kanilang pananampalataya.

Sa Roma sinulat ang liham na ito. Marahil ay noong taong 66, nang palapit na ang pakikidigma ng Jerusalem na nagwasak dito. Noon ang mga huling buwan ng buhay ni Pablo; nabilanggo siya sa Roma sa ikalawang pagkakataon. Masasalamin sa sulat na ito ang mga kaisipan ni Pablo, bagamat hindi niya isinulat. Malaki ang posibilidad na ang awtor ay si Apollos, na binabanggit sa Gawa 18:24-28, “isang lalaking malaki ang kaalaman sa Banal na Kasulatan” at “nakapagpatunay mula sa Kasulatan (Matandang Tipan) na si Jesus ang Mesiyas.”

Hebreo  komentaryo

• 1.1 Ipinakikita ng kabanatang ito na si Kristo, ang Anak ng Diyos, ay nakahihigit nang malaki kaysa mga anghel. Tingnan ang gayunding kontrobersya sa Colosas 1:15-20 at sa Efeso 1:2-23. Bago isinilang si Jesus, ang Anak ay nasa Diyos, ang ningning ng luwalhati ng Ama. Diyos mula sa Diyos, Liwanag mula sa liwanag, di-nakikitang Larawan ng Diyos na di-nakikita, tatak ng nakatagong pag-iral ng Diyos (Jn 1:1-14).

Maaaring nakagitla sa atin ang paghahambing kay Jesus sa mga anghel (tulad sa Ef 1 at sa Col 1). Ngunit sa mga mananampalataya sa panahon ni Jesus, sapat nang pagnilayan ang sangkinapal para ipalagay na sa ibayo ng kaisa​han at kaningningan ng paglikha ay nakikisangkot ang mga makalangit na nilalang at kapang​yarihang tinatawag na anghel – ang tagapamahagi ng mga kayamanang mula sa Diyos. Sa kanila, hindi nakatagpo ni Moises ang mismong Diyos, sa halip, ay ang mga anghel ang nagbigay ng Batas (tingnan ang 2:1). Sa gayon, maaari bang mapantayan ng tao ang mahiwagang kapang​yarihang ito, gaano man siya kabanal, kahit na si Jesus?

• 2.5 Ang parating na bagong daigdig. Ang tala​gang sinasabi ng teksto ay: ang daigdig na darating. Hindi tinutukoy nito ang panahong darating, o ang katapusan ng daigdig; sa halip, ay ang bago at naka​takdang panahon na nagsi​mula sa muling pagkabuhay ni Kristo.

Ang bagong daigdig ay doon nagbangon si Kristo. Iyon ang tahanang-lupain na inaasam natin. Ngunit na​karating na rin sa atin ang bagong daigdig na ito: laging nararanasan iyon ng sinu​mang nananampalataya at buhay at nakikilala niya iyon sa iba.

Kasiya-siya sa kanya na gawing ganap sa bisa ng paghihirap ang naging tagapamahala ng kalig​tasan (10). Walang ibang paraan sa paglaya ang tao kundi sa daan ng krus. Kaila​ngang subukin ang mga masigasig na palayain ang kanilang kapatid, sa pagsalungat o pagwawalang-bahala sa kanila. Mabuting guro ang paghihirap at sinusubok nito ang tibay ng ating pag​suko.

Sa krus ni Kristo dapat nating matuklasan ang pag-ibig ng Ama sa kanyang Anak, sapagkat “hindi hinatulan” niya ang Anak upang maghirap kasama ang mga tao; sa halip, sa pag​hihirap, tinawag siya ng Ama upang maging Tagapagligtas at huwaran ng bawat isa.

Kaya nakibahagi siyang lubos sa kanilang kala​gayan (14). Gumagamit ng pantaong pagkakaisa ang Diyos upang mailigtas tayo. Iniligtas tayo ni Kristo sa pamamagitan ng pakikiba​hagi sa laman at dugo, at sa kapalaran ng tao. Sa katulad na paraan, maliligtas tayo kung tutulong sa pagpapa​laya sa daigdig, kung tatang​gapin natin nang buong-tapang ang pagsandig at pakikiisa sa iba. Ang pag​sama sa iba sa paggawa, ang pagsama sa paghihirap at pakikipagsaya sa iba ay isang paraan ng pagliligtas sa kanila. Paminsan-minsan, gusto nating takasan ang mga kalagayang pantao at maging mapagsarili: sa ating palagay ay sa ganitong paraan mapaglilingkuran nating mabuti ang Diyos; gayunman, ang pagsandig natin sa mali​liit na bagay sa pang-araw-araw na buhay ang paraan ng Diyos upang tulungan ang sangkata​uhan.

• 3.1 Alam ng mga Judio na nakapaglakbay sa ilang ang kanilang mga ninuno sa pa​mumuno ni Moises sa pag​hahanap sa lupang ipina​ngako sa kanila ng Diyos.

Nasa sa Exodo ang kasaysayan ng paglalakad na ito. Lagi silang inaanyayahan ng Diyos sa pamamagitan ni Moises, na sundan ang landas sa tunay na paglaya. Gayunman, tumigil sila sa paghahangad sa Lupang Pangako, nang ma​wala na ang kanilang mga takot. Ngayon, kailangang simulang muli ng mga mananampalataya ang paghanap sa Lupang Pangako, at iyan, ang Pamamahinga na inihahandog ng Diyos. Noong una, si Moises, ang lingkod ng Diyos, ang naging gabay ng mga tao at pinanagutan ang kanyang sambahayan. Ngayon naman ay ang Anak. Akala ng mga Hebreo ay matatagpuan nila ang kapa​hingahan sa isang takdang pook, sa Palestina. Gayunman, ang Kapahingahan ay ang matalik na buhay sa Diyos na inaabot natin sa pagsampalataya at pagpasok sa pamayanang Kristiyano.

Ilang beses ipagugunita ng sulat na ito ang babala na ibinigay sa mga peregrinong Hebreo sa disyerto: Marinig nawa ninyo ngayon ang tinig ng Diyos! Mahaba ang landas at napa​pagod ang mananam​palataya kapag duma​rating ang kahirapan, kasunod ng kasiglahan sa mga unang araw. Sa tulong ng mga salita ni Kristo, ka​ilangang ipagpatuloy natin ang pag-asa sa ipinangako ng Diyos, gayong hindi naki​kita ng ating mga mata.

Binabanggit ng tula ng paglikha ang Pamamahinga ng Diyos pagkatapos likhain ang daig​dig: ang ibig sabihin nito ay kailangang umun​lad ang sansinukob, hanggang makapasok sa kabuuan ng hiwaga ng Diyos. Ang ka​lung​kutan at gawain ng tao sa daigdig na ito ay siyang nagdadala sa kanya sa kanyang tunay na wakas, na “pamamahinga” sa ligaya ng Diyos.

• 4.14. Para sa mga Judio, may taglay na kaba​nalan ang Punong Pari – sa kabila ng kanyang mga kapintasan. Pinangangalagaan niya ang mga tao laban sa kaparusahang angkop sa kanilang mga kasalanan. Hindi lamang ang mga pinuno ang kailangan ng mga tao upang pamahalaan sila, kundi ang tagapagtanggol sa harap ng Diyos. Ganoon si Aaron, na kapatid ni Moises, na unang pari ng mga Judio, at katulad niya ang mga punong paring humalili sa kanya.

Dito nahahayag ang gayong kaisipan: kinatawan ng mga tao sa harap ng Diyos ang Punong Pari at dapat marupok din siyang tulad nila, ngunit tinanggap ng Diyos. Ganitong-ganito si Kristo nang lubos at ganap. Magka​singsama para sa pananampalataya ang paglimot na si Jesus ay isang tao, kasama ng mga tao at ang paglimot na siya ang Anak ng Diyos.

Makatutulong kung susu​riin ang papel ni Kristo, ang Punong Pari, sa panahong ipina​gugunita sa atin ng Ig​lesya na may kaugnayan ang lahat ng mananampalataya sa pamparing papel ni Kristo. Kakatawanin natin ang sang​katauhan sa harap ng Diyos.

Kapag ipinagdiriwang natin ang Eukaristiya, kasama ang pag-aalay natin ng ating sariling buhay, inihaharap natin sa Diyos ang lahat ng gawain at buhay ng daigdig. Sa Euka​ristiya, nag​papasalamat tayo sa Diyos, sa pangalan ng bawat isa. Sa pang-araw-araw na buhay, kaila​ngang ma​ging kasang​kapan tayo ng biyaya ng Diyos, sa pagiging mga taong nagtataguyod sa katotoha​nan, nagpapasulong sa pag-ibig at nagtatatag ng mapa​yapang pakikipag-ugnayan.

Malakas na pagdaing at mga luha ang inihandog niya (7). Sa Biblia, ginamit ang mga katagang ito upang ipa​hayag ang mapilit na pana​langin ng naaaping mga anak ng Diyos: tumatawag sila sa Diyos sa napakalakas na tinig, kaya pinakinggan sila. Sa gayon, sa bisperas ng kanyang kamatayan, pinag-isa ni Jesus ang kanyang sarili, sa mga lalaki at babae na nag​hihirap at ayaw mamatay.

• 5.11. Dapat sana’y mga guro kayo. May iba-ibang baytang sa pag-unlad ng pananampa​lataya. Hindi maaaring mag​simula tayong muli sa mga unang hakbang. Ang manatili sa Iglesya sa loob ng mahabang panahon, at hindi mag​tamo ng kaliwanagan tungkol sa pananampalataya at ng higit na malawak na karanasan, ay pagtanda at pagkawala ng kakayahang umunlad.

Sa maikling paraan, sinasabi sa atin ng sulat na ito ang mga paksang batayan ng pagtuturong Kristiyano (6:1-3).

Aral tungkol sa sari-sa​ring binyag, ang paliwanag sa iba-ibang relihiyosong pa​raang iniharap sa mga taong may mabuting kalooban at naghahanap ng kaligtasan. Ang ilang grupong Judio ay sumusunod sa pagbibinyag minsan sa isang linggo: nariyan ang binyag ni Juan, at gayundin naman, ang binyag-Kris​​-tiyano. Doon, itinuturo ang kahalagahan ng binyag-Kristiyano.

Ang pagpapatong ng kamay ang matandang tawag sa kumpil: ang sakramento na naghahatid ng mga kaloob ng Espiritu Santo.

Sa batayang ito, kapansin-pansin ang kaha​lagahan ng buhay ng tao: dalawa lamang ang magkasalungat na landas patungo sa paghu​hukom. Kapag hindi pinag​pasyahan ng sino man ang daan pa​tungo kay Kristo, mawawala sa kanya ang buhay.

Ang mga naliwanagan (4). Sa naunang Iglesya, karaniwang tinatawag na kaliwanagan ang binyag. Hindi lamang sapagkat natuturuan ang tao sa tunay na pana​nampalataya, kundi nagkakaloob din ang Pangi​noon ng panloob na pang-unawa at nagpaparanas ng kanyang presensiya sa taong pumapasok sa Iglesya pagkatapos ng isang totoong pagbabalik-loob. Malimit na gayon din ang karanasang kaloob ng Diyos sa mga taong nakikibahagi nang buong-katapatan sa mga pagsasanay na espirituwal.

Malawakang ipinaliliwanag ang nabanggit na karanasan sa 12:18-24.

Isang angkla na inilagay sa likod ng tabing (19). Sa Templo ng Jerusalem, ta​nging ang Punong Pari ang pumasok sa Kabanal-bana​lang lugar na inihihiwalay sa kalapit na silid ng isang tabing. Ito ang larawan ng langit, ang totoong Kabanal-banalang lugar na pinasok ni Jesus nang nag-iisa. Naiwan tayo, ngunit nasa langit na ang ating pag-asa: hindi ito ilusyon lamang ng tao, kundi isang mithiin na mula sa Diyos mismo na hindi ka​yang linlangin tayo. Tiyak na darating tayo sa kinalalagyan ng ating pag-asa.

• 7.1 Ipinagpapatuloy dito ang sinasabi tungkol kay Melkisedek, na isang larawan ni Kristo (tingnan ang Gen 14:18 at ang Slm 110:4). Huwag nating kalilimutan na sadyang ini​uukol ang sulat na ito sa mga paring Judio, na mga inapo ni Aaron, na mga pari sa bawat salin​lahi. Kaya kinailangang ipakita sa kanila na wala ng bisa ang pagsambang Judio at ipina​hayag ng Banal na Kasulatan ang gayong pag​babago. Maliit talaga sa Biblia ang talata tungkol kay Melkisedek at maaari nating hangaan kung paano sinisiyasat ang pang​yayaring iyon upang mapatunayan nang di masasalungat na katwiran na kailangang baguhin ni Kristo ang buong relihiyon ng Israel. Sinabi natin sa introduksyon na ma​aaring isinulat ang liham na ito ni Apollos, isang propeta ng naunang Iglesya. Lantad dito ang kakayahang angkop sa propeta.

Ang Matandang Tipan ang batayan ng kasulatan sa naunang Iglesya. Gayunman, maliwanag na hindi binanggit ng aklat na ito si Jesus at mara​ming Judio ang naniwala, nang buong-katapatan, na sinisira ni Kristo ang itinu​turo ng Biblia. Naging ga​wain ng mga prope​tang Kristiyano ang pagpapa​kita kung paanong itinu​turo ng Biblia si Kristo, at pagsalungat sa mga Judio: ipinagkaloob nila sa Iglesya ang pagkaunawang Kristiyano sa Matandang Tipan. Kapag binabasa ngayon ng mga Kristiyano ang Matandang Tipan, nakikita nila roon ang kanilang sariling kasaysayang Kristiyano, samantalang iba ang tingin ng mga Judio, na iyon ay ang “aklat ng mga Judio”. Para sulatin ang mga pahi​nang ito na naglalantad sa higit na malalim na kahu​lugan ng Matandang Tipan, hindi sapat na ma​una​waan ang Banal na Kasulatan; kailangan din ng kaloob na pagpopro​pesiya.

• 8.1  Ang lahat ng sakri​pisyong ito upang palu​bagin ang poot ng Diyos ay dahil inakala nilang marahas ang Diyos at nagpaparusa, ngunit hindi guma​gamot ng puso.

Taglay ni Jesus ang iba at mas dakilang pagli​​lingkod (6) na angkop sa mga taong naka​aalam na  makipagkasundo sa Diyos. Nagdadala ng ka​paya​paan ang sakripisyo ni Jesus, hindi sa mga kaluluwa lamang kundi sa daigdig. Pinararatangan man tayo ng ilan na naki​kialam tayo sa pulitika kapag ipinakikita natin ang panga​ngailangan sa katarungan at kapayapaan, kailangan pang igiit natin na iyon ang ating misyon. Namatay si Jesus, hindi upang ipagtanggol ang kaugalian ng relihiyon; sa halip, ipinakita niya na hindi nga iyon ang mahalaga. Ang kanyang kusang pagsasakripisyo ang nag​bibigay-liwanag sa lahat ng bagay na ginagawa natin upang masugpo ang karahasan, kawalang-kataru​ngan at ang paglayo ng damdamin.

Ngunit napapaloob din sa bagong pagsambang ito ang higit na maliwanag at mapagmahal na paki​​​-ki​tu​ngo sa Diyos: ang pag-ibig na nag​mumula sa kanya at bumabalik sa kan​ya ang ugat ng lahat ng ating gawa.

• 9.1 Pagkatapos mapatunayang hinahalin​han ni Jesus ang mga paring Judio, mayroon tayong mahabang paghahambing sa uri ng kanilang pag​samba at sa pagsambang ipinag​diriwang ni Kristo.

Sa Matandang Tipan, may mga ritwal at pag​hahandog araw-araw ang templo ng mga Judio na layunin nito ang pagtatamo ng kapatawaran sa mga kasalanan. Kay Jesus naman nagsisimula ang Bagong Tipan na ipinahayag ni Jeremias.

Binuo ng awtor ng sulat na ito ang isang paghahambing sa kamatayan ni Jesus at ang mga dating paghahandog. Ngunit di-tulad ang Pasyon ni Jesus  ng matatandang paghahandog, upang palubagin ang poot ng Diyos. Ang kanyang kamatayan ay ang kanyang pangwakas na pagpapatotoo at ang paraan upang ihasik niya sa mga tao ang ayaw tanggapin ng mga ito.

Dahil kilala natin kung sino ang awtor ng sulat na ito at kung ka​nino ipinatutungkol, nauunawaan natin na iniuugnay niya ang dugo ni Jesus at ang kanyang kamatayan sa mga biktima na ginawang handog sa Templo, sapagkat sa kanila, lubhang mahalaga ang mga bagay na ito. Ngunit sa panahong ito, karapatan nating iugnay ang dugo at kamatayan ni Kristo sa kamatayan ng lahat ng walang-malay na pinatay, gaya ng ipinahiwatig ni Jesus (Mt 23:35): banal din ang kanilang dugo (Pag 6:9).

Sinabi ng awtor na si Jesus ay pumasok sa bisa ng sariling dugo, (b. 12) samantalang ang tao ay inihahandog ang iba. Nagdaan siya sa mas dakila at mas ganap na santuwaryo at sa pamamagitan nito ay dumating si Jesus upang ibahaging muli ang luwalhati ng Ama (Jn 17:5).

• 11. ANG KAISA-ISANG PARI

Pumasok siyang dala ang sari​ling dugo. Tangi ito sa Kristiyanong pagkapari. Hindi binabanggit ng sulat ang mga paring Kristiyano. Si Jesus lamang ang naghandog ng kaisa-isang sakripisyo na naglilinis sa atin mula sa kasalanan. Siya lamang ang pumasok sa misteryo ng pari-Diyos na buhay, na di ma​aabot ng tao.

Sa unang Iglesya, hindi kailanman tinawag na “mga pari” ang “matatanda” at ang “mga taga​pamahala” (o “mga obispo”) na na​mahala sa mga pamayanan at namuno sa pananalangin at eukaristiya – at nagbigay ng iba pang sakramento. Ang dahilan nito’y sa kapwa mga relihiyong Judio at Griyego, ang mga pari ay mga taong may takdang lugar sa lipunan, kabilang sa lahi o piling grupong panlipunan, at itinuturing na naka​talaga para sa pagsambang pormal at sakripisyo.

Ang mga Kristiyanong pagdiri​wang naman, sa halip, ay nagpa​hayag ng buhay ng mga pama​ya​nang tinipon sa kani-kanilang ba​hay, at walang panlabas na pag​ka​kaiba ang mga ministro sa iba pang mga binyagan. Hindi sila bu​muo ng mga natatanging grupo, at alam natin ang mahigpit na mga salita ni San Hippolito ng Roma nang tuligsain niya ang kapalaluan bilang siyang dahilan kaya nag​su​suot ang ilang pari ng iba kaysa iba.

Itinuturo sa atin ng Bagong Tipan na naki​kibahagi ang lahat ng Kristiyano sa pagkapari ni Kristo. Tingnang mabuti ang 1 Pedro 2:1-10. Si Jesus lamang ang pari, ngunit makaparing bayan tayo. Ang lahat ng taglay ni Kristo ay atin o kaila​ngang mapasaatin, kahit papaano. Si Jesus ay sabay-sabay na pari, propeta at hari. Kaya bayang ma​kapari, makapropeta, at makahari ang mga Kristiyano.

Ngunit malinaw na di lahat ng Kristiyano ay nakikibahagi, sa pare​hong antas, sa pagkapari, prope​tismo at pagkahari ni Kristo. Palagiang ipinangangaral ng Iglesya na ang pakikibahagi natin sa pagkapari ni Kristo ay nababatay muna sa pakikipag-ugnay at paglilingkod natin sa Katawan ni Kristo: ang Katawang ito ay sabay na ang Ig​lesya at ang itinalagang tinapay at dugo sa Eukaristiya (1 Cor 11:29). Kaya nakiki​bahagi sa pagkapari ni Kristo sa natatanging paraan ang mga may ministeryo ng pamamahala sa pamayanan (at dahil dito, ang pamamahala sa pagdiriwang ng eukaristiya). Sa natatanging paraan, ang “pagpapari ayon sa ministeryo” ay angkop sa obispo na ulo ng Iglesyang lokal at huwaran ng kanyang bayan.

Pagkatapos, nang dumami ang mga Kristi​yano at mas naging organisado ang Iglesya, ang Matatanda ang unti-unting itinuring ng marami na kahalili ng mga Judiong pari. Kaya tinawag silang mga pari na waring isang pang​-kat na mas mataas kaysa mga karaniwang bininyagan at may kapangyarihan sa mga “banal na bagay.”

Alam nating sa bawat siglo, nababatay ang Iglesya sa kultura ng panahon nito, sa mga panga​nga​ilangan ng Iglesyang lokal, sa kama​layan ng mga binyagan, at sa bigat ng mga istrukturang pangkleriko. Ngunit kung pahahalagahan natin ang salitang “pari,” hinding-hindi nito pangangatwiranan ang anu​mang karapatan o kapangyarihan. Sa Bagong Tipan, ang tinu​tukoy lamang nito’y pag-aalay ng sarili tulad ni Jesus na laging nanganga​ilangan, sa aposto​likong gawain, ng kusang-loob na karukhaan.

• 10.1 Kung nalilinis nang minsa​nan ang mga sumamba (2). Ipinahahayag ng awtor, na kung ma​raming paghahandog para sa ka​pa​tawaran, hindi sila makapag​papalaya sa kasa​lanan. At ngayon, kung malimit na kailangan nating mangumpisal, halimbawa, angkop bang itanong: hindi ba ito ang katunayan na hindi tayo lubusang napalaya ng paghahandog ni Kristo?

Maaari itong sagutin sa iba-ibang paraan:

Sa isang panig, bagamat tinatanggap natin nang malimit ang pagpapatawad, lagi tayong nakikinabang sa iisang paghahandog ni Kristo.

Higit sa lahat, kailangang igiit natin na malaya sa kasalanan ang mga Kristiyano sapagkat malaya sila sa pagiging alipin ng kasala​nan. Sina​sabi ni Juan (1 Jn 3:6) ​na hind​i nagkakasala, o hindi ma​aaring magkasala ang na kay Kristo. At binabanggit niya ang kasala​nang magbubulid sa kamatayan (1 Jn 5:17), sapagkat mayroon ding mga kasalanang na​ga​gawa natin na hindi tayo ibinubulid sa kamatayan.

Ang pagsira lamang natin sa tiwala at pag-ibig o sa ating mahalagang ko​mitment ang maghahatid sa          atin sa pinagmulang ka​tayuan. Magka​kamali ang mga malimit na lumalapit sa sakramento ng kumpi​sal kung iisiping nawawala sa kanila ang pakikipag​kaibigan ni Kristo mula sa isang kumpisal hanggang sa susunod.

• 19. Tiyak na makapa​pasok tayo. Upang mahimok ang mga nag-aalinlangan, lubhang kaila​ngang pukawin ang ka​nilang pagtitiwala sa Diyos Ama.

Huwag pabayaan ang ating mga pagtitipon (25). Malubhang pagku​kulang ang pagpapabaya sa pag​diriwang kung Linggo, o sa kalipunan ng pamayanan na kinabibilangan natin. Nagkakawatak-watak ang pamayanang Kristiyano na hindi grupo ng mga anghel, kung minsan-minsan lamang dumadalo ang mga kasapi. At tayo, sapagkat hindi mga anghel, ay ma​giging mahirap ang ating pakikipag-isa kay           Kristo, kung hindi tayo makikibahagi sa isang pama​yanan. Kapag nawala ang ating pakikipag-ugnayan        sa ating mga kapatid sa pa​nanam​palataya, nanga​nganib mawala ang kahu​lugan ng ating misyon. Walang pakikipagkaisa sa ating kapitbahay o kasamahan sa gawain ang magpapagunita sa atin, na sa piling nila, tayo ang saksi sa isang bagay na hindi nila alam.

Sandaling-sandali na lang (37). Sinipi ito sa Habakuk 2:3, na tumutukoy sa paghuhukom ng        Diyos na palapit na. Ma​aaring gustong ipahi​watig ng awtor ng sulat ang ka​gipitan, na malapit nang magwasak sa bansang Judio.

• 11.1 Ang pananampalataya ay pagkapit sa inaasahan, katiyakan sa mga di-nakikita. Ang mga piniling halimbawa sa pa​hinang ito at ang mga aral na hinugot sa bawat isa, ay iniu​ukol, lalo na, sa mga inuusig na mana​nam​palataya na napilitang tumalikod sa kanilang matahimik na buhay upang manatiling matapat sa Diyos.

Hindi lamang paninin​digan ang pananampalatayang Kristiyano. Uma​akay ito sa isang uri ng buhay na batay sa pana​nampalataya, sa gitna ng mga paghihirap at kabalisahan. Higit na mahalaga ang pagkilos at pag​papasya na pinupukaw ng pana​nampalataya kaysa malaman ang depi​nisyon ng pananampalataya at pag-asa. Iyon ang dahilan kung bakit ipinakikilala rito ni Pablo ang napaka​raming ha​limbawang Biblikal ng mga lalaki at babaeng isinapanganib ang lahat-lahat alang-alang sa kani​lang pananampalataya. Hindi natin maiin​tindi​han ang dakilang pag​sunod at pagti​tiwala ni Abraham sa Diyos “laban sa lahat ng pag-asa”, nang walang pananampalataya. Hindi natin mauuna​waan ang pagtalikod ni Moises sa isang maginhawang kina​bukasan at ang pagsasabalikat ng isang imposibleng gawain bilang lider ng kanyang bayan, maliban kung ang kanyang pa​na​nampalataya ay napa​katibay upang mabuhay sa kasalukuyan “na wa​ring nakikita ang di-ma​aaring makita.”

Para siyang nakatingin sa isang di-nakikitang galit (27). Pinupukaw tayo ng pana​nampalataya upang kumilos sa kasalukuyan, nang nakatuon sa hindi pa nakikita. Sa talatang ito, tinutukoy ang mga lider, mga lalaking mati​bay ang loob at malakas. Sa pag​hanap sa pag​laya o pagpapaunlad sa kanilang grupo upang makapamuhay ang mga tao nang may dignidad, hinahanap nila ang pina​kamabuting bayan, na hin​di matutupad kailanman sa buhay na ito.

Ganito ang masasabi natin tungkol sa mara​ming tao, na maaaring hindi mananampalataya at walang kaugnayan sa Iglesya, ngunit mga taong nasa landas patungo sa lunsod ng Diyos sa paghahandog nila ng kanilang sarili alang-alang sa hinaharap ng daigdig, na waring nakita nila ang di-nakikita: sila ang mga Hebreo ng pang​kasalukuyang daigdig at hindi ikinahihiya ng Diyos na tawaging Diyos nila (16).

Ang mga bayaning ito ng pananampalataya ay pawang gumagawa patungo sa iisang layunin. Namamatay ang bawat isa sa kanila nang hindi nakikita ang ipinangako ng Diyos, na wari ay isang kabiguan; ngunit napatutunayan ng mga humalili sa kanila, sa pagbabalik-tanaw, na binu​buo ng mga may pananalig ang tunay na kasaysayan.

• 12.1 Tatlong katwiran sa pananatiling matibay sa ilalim ng pagsubok:


– Pagnilayan si Jesus at ang kanyang mga paghihirap.


– Pagnilayan ang “pakikipag-isa ng mga santo”, na ang ibig sa​bihi’y ang mahiwagang bigkis na nagbubuklod sa lahat ng mana​nam​palataya.


– Pagnilayan na ang pagsubok ay mula sa Ama.

Pagkatapos ng isang mahabang pagpapa​kilala kay Kristo, pari at biktima, maliwanag ang kongklusyon para sa atin na bahagi ni Kristo; hinahangad nating makita ang Diyos, ngunit hindi natin siya matatagpuan hanggang hindi tayo namamatay, kaya dapat nating bitiwan ang buhay na ito nang hindi malulungkot.

Ang Ama ng mga espiritu (9). Sa Blg 16:22, nanikluhod si Moises sa Diyos ng mga espiritu ng buong sangkatauhan. Alam ng Diyos ang kaloob-looban ng lahat ng tao, alam niya ang pagdaralita ng mga ito at hindi sila maaaring parusahan nang labis.

• 14. Lumapit kayo sa Bundok Sion (22). Ang bundok na ito na pinagtatagan ng Jerusalem,                       ang sagisag ng makalangit na lunsod para sa mga Judio. Ipinahahayag ng mga malakas na larawan sa talatang ito ang nararanasan ng tao sa kanyang tunay na pagbabalik-loob kay Kristo at pagpasok sa Iglesya. Sa  binyag, pumapasok siya sa pamilya ng Diyos, ng mga santo at mga anghel. Nakalalapit siya sa mahiwagang sentro na kinagaganapan ng mga pagpapasya sa ka​palaran ng daigdig, at natatagpuan niya si Jesus mismo. Nararanasan niya ito sa pagbabalik-loob at halos nasasalat ang mga katotohanang ito, ngunit hindi natin kailangang limutin ang mga ito pagkatapos, kapag sumapit na ang pagkahapo at ang pagsubok.

• 13.1 Dakila ang pananampalataya, ngunit na​isasabuhay ito sa maliliit na bagay sa pang-araw-araw na buhay. Hindi kinakailangang gumawa ng mga dakila at bagong gawain ang mga taong pinag-uusig na pinatu​tungkulan ng sulat na ito. Maipakikita nila ang kanilang pananampalataya sa pamamagitan ng matu​wid at mapag​bigay na buhay. Kailangang tanggapin din nila ang pagpapahirap sa kanila at hama​king kasama ni Kristo (13).

Nagtiis si Jesus sa labas ng banal na lunsod (12). Hiningi ng Biblia na sunugin sa labas ng banal na lugar ang mga biktima para sa pagpapatawad sa kasalanan. (Isang paraan iyon na nagpapakita na nasalin ang kasa​lanan ng tao sa mga biktimang iyon, at pagkata​pos ay itinatapon. Ipinahahayag ng ritwal na ito kung ano ang nangyari kay Jesus na namatay sa labas ng banal na lunsod ng Jerusalem: siya ang tunay na bik​tima para sa kasalanan.

Narito ang isang aral: kailangang iwan ng mga mana​nampalataya ang banal na dako, ang ibig sabihi’y ang maginhawa at iginagalang na buhay upang hanapin ang Kaharian ng Katarungan na halos hindi binibigyang-pansin. Salungat sa kasalukuyang daigdig ang mga mananampalataya na hindi para sa daigdig na ito, at tumatanggi silang masiyahan sa daigdig na ito, sapagkat hindi ito ang pangwakas na bayang tahanan.

